Aralar-Nafarroa bai parlamentu-taldeari atxikitako foru parlamentari Asun Fernández de Garaialde y Lazkano andreak idatziz erantzuteko galdera egin du honakoak jakin nahi baititu: “Zein da Ikerkuntza  Institutuaren egungo egoera? Zer gertatu da akreditazioarekin? Zein da ikerkuntzaren egitura Nafarroan? (Organigrama eta organigramaren parte diren pertsonen eta erakundeen edo entitateen eginkizunak). Zein da ikerkuntza plana Nafarroan?” (PES-00049). Hauxe da Nafarroako Gobernuko Osasuneko kontseilariaren erantzuna: 
1.- OSASUN IKERKUNTZAREN INSTITUTUA
2012ko udaberritik, Osasun Departamentua lanean ari da Nafarroako Unibertsitate Publikoarekin, Nafarroako Unibertsitatearekin, Nafarroako Ospitalegunearekin eta Nafarroako Unibertsitateko Klinikarekin oinarri-akordio batera iristeko, haren bidez fundazio bat eratu eta gero Nafarroako Osasun Ikerkuntzaren Institutuaren akreditazioa lortze aldera. Entitate guztiek egiten duten ikerkuntza-lana aztertu dugu, eta lanean ari gara ukitutako alde guztien artean akordio bat lortzeko. 
2. IKERKUNTZAREN EGITURA
Nafarroako ikerkuntzaren egiturak bi funtsezko zutabe dauzka: Osasun arloko Ikerketa, Berrikuntza eta Osasun Prestakuntzarako Zerbitzua eta Miguel Servet Fundazioa.  Bi egitura horiek Osasun Zuzendaritza Nagusiaren menpekoak dira.
Osasun arloko Ikerketa, Berrikuntza eta Prestakuntzarako Zerbitzuaren egitura aldatu zen Osasun Departamentuaren egitura organikoa ezartzen duen abuztuaren 24ko 132/2011 Foru Dekretua aldatzen duen uztailaren 18ko 61/2012 Foru Dekretuaren bitartez.
Osasun arloko Ikerketa, Berrikuntza eta Prestakuntzarako Zerbitzuak hiru atal dauzka bere egituran: Prestakuntza eta Lanbide Garapenerako Atala, Ikerketarako eta Ezagutza Kudeatzeko Atala eta Berrikuntza eta Ebaluazio Atala. Aipatutako foru dekretuak honako eginkizunak esleitzen dizkio Ikerketarako eta Ezagutza Kudeatzeko Atalari:
-Miguel Servet fundazioarekin elkarlanean, osasun zientzietarako helburuak eta ikerketa-ildoak ezartzea, eta ikerketarako ekipo eta ildo egonkorrak sortu eta mantentzearen sustapena.
-Miguel Servet fundaziorako eginkizunen esleipena proposatzea eta horiek nola gauzatzen diren gainbegiratzea,
-Nafarroako Foru Komunitateak ikerketaren alderdi etikoak egiaztatu eta baimentzeko dituen eskumenak garatzea, Ikerketarako Etikako Batzordeei babesa eta laguntza emanez.
-Proiektuak, ikertzaileak eta zentroak koordinatzea eta euren arteko sinergiak sortzea, Nafarroako Osasun Sistemako ikerketa-baliabideak modu eraginkorrean erabiltzeko, Miguel Servet fundazioaren laguntzarekin.
-Ikerketa biomedikorako laguntzak kudeatzea eta Osasun Departamentuaren baimen espresa behar duten proiektuak ebaluatzea.
-Kalitate zientifiko-teknikoa eta bikaintasun klinikoa sustatzea, ebidentzia zientifikoa osasun laguntzako praktikan erabil dadila sustatuz, lanbide erakundeekin eta zientzia elkarteekin elkarlanean.
-Osasun sistema publikoko Osasun Zientzien Liburutegia kudeatzea, baita argitalpenak eskuratzea ere, zientziari buruzko informazio-iturriak batuz ezagutzaren hedapena laguntzeko.
-Osasun Departamentuak sustatutako argitalpen zientifikoen edizioa kudeatzea.
Ikerkuntzarako egituraren beste zutabea Miguel Servet Fundazioa da. Miguel Servet Fundazioaren estatutuak Nafarroako Gobernuaren 2012ko uztailaren 18ko Erabakiaren bidez aldatu ziren. Hauexek dira Fundazioaren helburuak:
a) Nafarroako Foru Komunitatean ikerketa sustatzen laguntzea, garapenerako indar-emailea baita eta herritarren osasunaren babesa etengabe hobetzea ekartzen baitu.
b) Osasun Departamentuari osasun arloko ikerketako gaietan aholku ematea, hala eskatzen zaionean, eta ikerketa-tratamendua behar duten osasun-arazoak detektatzeko prozesuan parte hartzea, lehenetsitako garapen-ildoak proposatuz.
c) Nafarroako osasun sistema publikoko ikerketa ildoak zehazteko prozesuan laguntzea eta ildo horiek garatzea, Osasun Departamentuak ezarri dituen eta bere Ikerketa Planean bildu diren osasun arloko lehentasunen arabera.
d) Ikerketa zientifikoko programak prestatu eta garatzeko lana koordinatzea, biomedikuntzaren eta osasun zientzien arloan, ikerketarako ekipo eta ildo egonkorrak sortzea eta mantentzea ahalbidetuz, baita ikertzaile berriak sartzea ere.
e) Osasunbidea-Nafarroako Osasun Zerbitzuko osasun arloko langileek egiten duten ikerketa laguntzea, proiektuen kudeaketa, metodologia eta informazio zientifikoaren bilaketa eta azterketa arloetan aholkua ematea, baliabide propioak edo kanpokoak erabiliz, eta ikerketarako etengabeko prestakuntza ahalbidetzea.
f) Ikerketa taldeen eta beste erakunde publiko zein pribatu batzuen arteko lankidetza, komunikazioa eta kooperazioa bultzatzea, osasun zientzien eremuan, Osasunbidea-Nafarroako Osasun Zerbitzuko ikertzaileek parte hartzen duten proiektu, ikerketa-talde, sare edo antzekoen finantzazioa, garapena eta kudeaketa integrala erraztuz.
g) Baliabideak, hornidura kliniko-esperimentalak, plataforma teknologikoak, Ikerketarako Biobankoa eta Osasun Departamentuak osasun sistema publikotik esleitzen ahal dien beste edozein jarduera edo ikerketa-azpiegitura sustatu, gidatu eta kudeatzea, modu hoberenean eta eraginkorrean.
h) Beste erakunde batzuekin elkarlanean aritzea, osasun arloko ikerketarekin lotura duten prestakuntza programetan.
i) Nafarroan osasun arloan ikertzen duten instituzioetako gobernu eta kudeaketa organoetan parte hartzea, zehazki balizko Nafarroako Osasun Ikerketarako Institutuan.
j) Ikerketak sortutako jakintza gizarteari eta osasun inguruneari helaraztea.
k) Bere eskumenen esparruan Nafarroako Gobernuko Osasun Departamentuak agintzen dion beste edozein jarduketa garatzea.
2012ko uztailaren 18ko Foru Dekretuaren bitartez, Osasunbidea-Nafarroako Osasun Zerbitzuaren Estatutuak onetsi ziren. Berritasunetako bat da Ikerketa Biomedikoaren Zentroari zegokion unitate organikoa desagertzen dela eta Navarrabiomeden sartzen dela, Miguel Servet Fundazioaren barruan.
Honako hau da Miguel Servet Fundazioaren organigrama:

3- NAFARROAKO IKERKUNTZA PLANA
2007an, Osasun Departamentuak Nafarroako Osasun Ikerketaren Plan Estrategikoa onetsi zuen. Honakoak izan ziren lehentasunezko ildoak:
1. Ikerkuntzaren arloko masa kritikoa aregotzea.
2. Nafarroarentzako funtsak hartzeko maila areagotzea.
3. Ikerketaren kudeaketa eta zuzendaritza estrategikoa hobetzea.
4. Gaur egungo ikerketa-ildoak handitzea eta egokitzea.
5. Plataforma teknologikoen sustapena.
6. Ingurunean aliantzak sortzea, ikerketaren arloko kalitatea hobetzera bideratuak.
7. Ezagutzaren hedapena hobetzea.
Plan honen arabera orientatzen eta garatzen ari dira bai Miguel Servet Fundazioa, bai Ikerketa Biomedikoaren Zentroa, egun NAVARRABIOMED izena duena.
Bestalde, Nafarroako Osasun Arretaren Eredua garatzeko Estrategiaren barruan, hiru proiektu estrategiko daude ikerketarekin zerikusi zuzena dutenak: 11.1 proiektua, “Ikerketa Biomedikoaren Zentro berria abian jartzea; 11.2 proiektua, “O-NOZen Ikerketa Bultzatzeko Programa”; eta 11.4 proiektua, “Osasun Ikerketaren Institutua”. 
O-NOZen ikerketa sustatzearekin lotutako proiektua bultzatze aldera, Osasun zuzendari nagusiak lantalde tekniko bat sortu zuen, otsailaren 10eko 243/2012 Ebazpenaren bidez, Osasunbidea-Nafarroako Osasun Zerbitzuaren barruan ikerketa sustatzeko programa bat egiteko.  Aipatutako programarekin, honako helburuak lortu nahi ziren:
- Osasun ikerketa bultzatzea Osasunbidea-Nafarroako Osasun Zerbitzuaren barruan.
- Lehentasunezko ildoak zehaztea eta osasun sistemaren efizientzia eta osasun-emaitzak hobetzeko gakoak diren arloetan ikerketa-erronkak formulatzea. 
- Ikerketarako lantalde egonkorrak biltzea lehenetsitako ildoetan.
- Ikerketarako lantalde eta ildo egonkorrak finkatzeko propio egindako laguntza-tresna berriak garatzea.
- Oinarrizko osasun laguntzaren arloko ikerketa berariaz sustatzea.
· Ikerketa-helburuak txertatzea osasun-zentroekiko eta -zerbitzuekiko itunetan.
Lantaldearen lana oinarri gisa balio izan du egun Osasunbidea-Nafarroako Osasun Zerbitzuaren barruan ikerketa sustatze aldera Osasun arloko Ikerketa, Berrikuntza eta Prestakuntzarako Zerbitzua egiten ari den programarako. Programa hori bi hilabeteko epean amaituko dela jotzen dugu. 
 Honako helburu orokorrak ezarri ziren: 

• Aitortzea ikerketa funtsezko elementu bat dela Osasunbidea-Nafarroako Osasun Zerbitzuaren helburuan, horren bidez laguntzen baita Nafarroako herritarrei osasun laguntza hobea ematen eta osasun maila igotzen.
• O-NOZeko profesionalek garatzen duten ikerketa-jardueraren bolumena eta kalitatea nabarmen handitzea.
• O-NOZen barruan nabarmentzeko moduko ikerkuntza-jarduera bat egiten diharduten profesionalen eta taldeen kopurua areagotzea eta bultzatzea.
• Unibertsitateekiko lankidetza indartzea, haien eta Osasunbidea-Nafarroako Osasun Zerbitzuaren arteko aliantza estrategikoak ezartzeko ikerketaren arloan. 
• Kalitate handikoak diren eta O-NOZentzat interes estrategikoa duten ikerketa-proiektuen bideragarritasuna bermatzea, helburu bereki gisa.
Hori guztia jakinarazten dizut Nafarroako Parlamentuko Erregelamenduaren 194. artikulua betez.
Iruñean, 2013ko maiatzaren 6an
Osasuneko kontseilaria: Marta Vera Janín

